
Hemezortzi urte igaro dira OME Osasunerako Mundu Erakundeak homosexualitatea gaixotasun mentalen katalogotik kendu zuenetik. Hemezortzi urte hauetan, gay eta lesbianak gaixo mentalak izateari utzi eta eskubideak eta berdintasuna eskuratuz joan dira Europako herrialde batzuetan; baina ez da gauza bera gertatzen herri guztietan. Homofobia eta transfobiaren alorrean aurrerapenak egin diren arren, mundu honetan oraindik ere giza eskubideak urratu egiten dira, orientazio sexuala edota genero identitatea dela eta. 

2007ko maiatzean, poliziak Honduraseko Nahomy Otero trabestia atxilotu eta kolpatu zuen. Arrazoia hauxe izan zen: San Pedroko Tokiko Poliziako koronelaren ustez, Nahomyk ez zuen hiritik ibiltzeko eskubiderik hiria «jende normal eta zintzoarentzat» baitzen. 

2007ko ekainean, bonba bat ipini zuten Bolivian egindako lesbiana, gay, transexual eta bisexualen harrotasunaren manifestazioan; sei lagun zauritu ziren atentatuan. 

2007ko uztailean, homosexuala izateagatik bere herrialdetik ihes egin eta Frantzian errefuxiatu zen 21 urteko irandar gazte bat Iranera deportatua izateko zorian egon zen. Kontuan hartu behar da bere herrialdean ezin izango ziola heriotzari ihesi egin. 

2007ko abuztuan, Pegah Emambakhs lesbiana irandarra Ingalaterran atxilotu zuten Iranera deportatzeko asmoz. Gogoratu behar da Pegah Emmbakhsek bere herrialdetik ihes egin zuela bere bikotekidea, beste emakume batekin harreman afektiboa izateagatik atxilotu, torturatu eta harrikatuz hiltzera kondenatua izan zenean. Bere herrialdera bueltatuz gero, Emambakhsi bikotekidearen zori berbera egokituko zitzaion. 

2007an, Pelusa Liendre transexual argentinarra baldintza zalantzagarrietan eraila agertu zen, biktimak poliziaren jipoiak eta estortsioak salatu ondoren. Krimena oraindik ere argitu gabe dago, nahiz eta segurtasun indarrak susmopean egon. 

Baina ez dugu zertan horren urruti joan. Hilabete honetan bertan, Frantziako hiritar batek bere nazionalitatea galdu du Herbehereetan beste gizon batekin ezkontzeagatik. Egoera hori ez litzateke inolaz ere gertatuko ezkontza sexu ezberdineko bi pertsonaren artean gertatu izan balitz. 

2008ko apirilean, Kataluniako nerabe lesbiana batek ikastetxez aldatu behar izan zuen, hiru hilabetez bere ikaskideen jazarpena eta erasoak jasan ondoren. 

2007ko abenduan, David izeneko hemeretzi urteko homosexual gazte batek beste hiru mutilen erasoak salatu zituen: erasoen ondorioz, ubeldurak eta bi kontraktura (hankan eta lepoan) izan zituen. 

2008ko maiatza, Jerezeko Feria: hiru gaztek beste gazte batzuei galdetzen diete Jerelesgay txosna non dagoen, hots, hiriko homosexual eta transexualen elkartearen txosna. Beste talde batek elkarrizketa entzun eta «maricones» eta «te voy a matar» garrasi egin ondoren, txosnaren kokalekuaz galdetzen zuten gazteak jipoitu egin zituzten. 

Horiek guztiak munduko lesbiana, gay eta transexualen errealitatearen adibide soilak besterik ez dira. 

Aipatutako kasuak ezagunak dira protagonistek eskubide urraketa horiek salatzeko ausardia izan dutelako edota elkarte eta komunikabideetara iristen diren kasuak direlako. Baina gogoan hartu behar dugu salatutako eraso bakoitzaren atzean beste asko ezkutatzen direla, jendea beldur delako edota homosexualitatea edo transexualitatea ez delako era normal eta ikusgai batean bizitzen. 

Arazoaz jabetu behar dugu, izan ere, giza eskubideen urrapen onartezinak baitira. 

Aipatutako kasu horiek guztiak eta hemen jaso ezin daitezkeen beste askok kezkatzen gaituzten arren, bereziki larria iruditzen zaigu gure ingurunean salatzen diren ahozko eraso eta eraso fisiko gehienak gazte eta nerabeek egitea beste gazte eta nerabeen aurka. Gizarteak egoera honetaz jabetu behar du, eta arazoa konpontzeko neurriak hartu behar ditu. Aita eta amek, hezitzaileek, agintari politikoek, elkarteek, gizarte eragileek, giza eskubideen defentsarako erakundeek... guztiok ezagutu behar dugu errealitate hau eta neurri zuzentzaileak aplikatu. 

Neurri horien artean bi hauek aipatu daitezke: homosexualitatea modu normal batean ikusgai jartzea eta ume, gazte eta nerabeei berdintasunean, duintasunean, errespetuan, tolerantzian, aniztasunean eta abarrean oinarritutako hezkuntza bat eskaintzea. Argi izan behar dugu erasoak jasaten dituztenak gure gizartearen kide direla eta haien osotasun fisikoa eta beren eskubideak bermatu behar ditugula. 

Gainera, jakin behar dugu, azken urteetan egindako aurrerapen legalei esker, gure herrialdea munduan erreferente bilakatu dela beren herrialdeetan jazarpena jasaten duten milioika lesbiana, gay eta transexualentzako. Horietako batzuk guregana etorri dira babes eta laguntza eske, eta are gehiago etorriko dira jatorrizko baldintza ezkorrak mantentzen diren bitartean. 

Gure agintariei ikusarazi behar diegu bestelako agintari batzuen ustez orientazio sexualari eta genero identitateari erasotzea onargarria dela, eta jarraitu beharreko gai bat dela. Horregatik, iruditzen zaigu erasoak jasaten dituzten pertsonei babesa eta asiloa eskaintzeko aukera legean jaso behar dela. 

Gainera, nazioarteko bestelako erakunde guztiekin lan egin behar dugu, baita beste estatuekin aldebiko harremanak sortu ere, munduan dagoen izurri hau desagerrarazteko, zeinak lesbiana, gay eta transexual asko ostrazismo, jazarpen eta, askotan, heriotzara kondenatzen dituen. 

Homosexualitatea modu normal batean ikusgai jarri behar da, eta ume, gazte eta nerabeei berdintasunean, duintasunean, errespetuan, tolerantzian, aniztasunean eta abarrean oinarritutako hezkuntza bat eskaini behar zaie. 

